
სოციალური მუშაკის ინტერვენციის გზამკვლევი

სოციალური მუშაკი კონცეფციის თანახმად იყენებს ამოცანაზე ცენტრირებულ მიდგომას. იგი მუშაობის პროცესში მიჰყვება ზოგადი ინტერვენციის მოდელის საფეხურებს. თითოეულ საფეხურზე მას გააჩნია შესაბამისი სამუშაო ფორმები, რომელთა შევსების შესახებ რეკომენდაციებიც მოცემულია აღნიშნულ გზამკვლევში. 

შეფასება:
ბენეფიციარის შეფასების პროცედურული ნაწილი განსხვავებულია ძალადობის მსხვერპლთან/ დაზარალებულთან, სავარაუდო მსხვერპლთან (მათზე დამოკიდებულ პირებთან ერთად) გაფორმებული მომსახურების ხელშეკრულების ვადის მიხედვით. 
 იმ შემთხვევაში თუ ძალადობის მსხვერპლთან/დაზარალებულთან მომსახურება განისაზღვრება თავშესაფარში ან/და კრიზისულ ცენტრში ხელშეკრულების მიხედვით 15 კალენდარულ დღეზე მეტი ვადით პროცედურა არის შემდეგნაირი: სოციალურ მუშაკს ბენეფიციარის და მასზე დამოკიდებული პირების შეფასებისთვის განკუთვნილი აქვს, ბენეფიციართან პირველი შეხვედრიდან 5 სამუშაო დღე.  თუკი ბენეფიციარს თან ახლავს 2-ზე მეტი დამოკიდებული პირი, რომელთა ასაკიც 5 წელზე მეტია, ამ შემთხვევაში, მას შეუძლია შეფასებისთვის გამოითხოვოს დამატებითი ვადა (დირექტორისადმი წერილობითი მიმართვის საშუალებით), არაუმეტეს 5 სამუშაო დღისა (ბენეფიციართა რაოდენობის გათვალისწინებით). წერილობით მიმართვაში იგი ასაბუთებს დამატებითი ვადის საჭიროებას. 
თუ ძალადობის მსხვერპლთან/დაზარალებულთან, სავარაუდო მსხვერპლთან მომსახურება განისაზღვრება თავშესაფარში ან/და კრიზისულ ცენტრში ხელშეკრულების მიხედვით 15 კალენდარულ დღეზე  ნაკლები ვადით პროცედურა განისაზღვრება შემდეგნაირად: სოციალური მუშაკი არ ავსებს შეფასების ფორმას, არამედ ხვდება ბენეფიციარს და გამოკვეთს გადაუდებელ საჭიროებებს, რის საფუძველზეც შემთხვევის მართვის გეგმისათვის კრიზისულ/მოკლევადიან ინტერვენციის გეგმას წარადგენს მულტიდისციპლინური გუნდის შეხვედრაზე, რომელიც იმართება ბენეფიციარის თავშესაფარში შემოსვლიდან არაუმეტეს 5 კალენდარული დღის განმავლობაში (მულტი გუნდის შეკრება შეიძლება განხორციელდეს 7 კალენდარული დღეში, თუ  2 ზე მეტი დასვენების დღე ემთხვევა ამ პერიოდს). 
თუკი  ძალადობის მსხვერპლთან/დაზარალებული არის სრულწლოვანი პირი, ან 16 წელს ზემოთ ასაკის არასრულწლოვანი პირი მზრუნველის გარეშე, სოციალური მუშაკი შეფასებისთვის იყენებს „მსხვერპლის/დაზარალებულის“ შეფასების ფორმას. ხოლო თუ ძალადობის  მსხვერპლი/დაზარალებული არის 16 წლამდე პირი, სპეციალისტი ავსებს „მსხვერპლზე/დაზარალებულზე დამოკიდებული პირის“ შეფასების ფორმას, ისევე, როგორც დამოკიდებული პირების შემთხვევაში. დამოკიდებული პირის ასაკის მიუხედავად ივსება „მსხვერპლზე/დაზარალებულზე დამოკიდებული პირის“ შეფასების ფორმა.
ბენეფიციარის შეფასებისას მასთან გასაუბრება უნდა მოხდეს ინდივიდუალურად, კონფიდენციალობის დაცვისთვის საჭირო გარემოში. სოციალური მუშაკი შეფასებისას იყენებს დაკვირვებას და ყველა შესაძლო წყაროს (ბენეფიციარის თანხმობით), ასევე შეუძლია გამოიყენოს ქვემოთ მოცემულ კითხვებს თითოეული ველის შესაბამისად. 
შეფასების პროცესში, ბენეფიციარის მხარდამჭერი ქსელის მობილიზაციისა და ოჯახში რეინტეგრაციის ხელშეწყობის მიზნით, ბენეფიციარის თანხმობის შემთხვევაში, სოციალური მუშაკი ახორციელებს ვიზიტს მხარდამჭერ ქსელთან (აღნიშნული ვიზიტი ხორციელდება თუ მხარდამჭერი ცხოვრობს შემთხვევაზე მომუშავე სოციალური მუშაკის ტერიტორიულ ერთეულში). მხარდამჭერი ქსელისაგან მიღებული ინფორმაცია, შესაბამისი წყაროს მითითებით, უნდა იქნას შეყვანილი შეფასების ფორმის რელევანტურ ველებში (საბინაო პირობები; ეკონომიური მდგომარეობა; სხვა სახელმწიფო სერვისებით სარგებლობა; ურთიერთობა მშობლებთან, და-ძმასთან; ურთიერთობა შვილებთან; ურთიერთობა მეუღლესთან/პარტნიორთან; თანადგომის ქსელი და მათთან ურთიერთობა და სხვა.). თუ მხარდამჭერი ქსელთან ვიზიტი ხორციელდება შეფასების დასრულების შემდგომ აღნიშნული ინფორმაცია აისახება მხარდამჭერი ქსელის ჩანაწერის ფორმაში.   
. თუ ბენეფიციარის მხარდამჭერი ქსელი იმყოფება სხვა ტერიტორიულ ერთეულში სადაც ფონდს ჰყავს წარმომადგენელი სოციალური მუშაკი, მაშინ შემთხვევაზე მომუშავე სოციალური მუშაკი მიმართავს ტერიტორიული ერთეულის მიხედვით სოციალურ მუშაკს ვიზიტის განხორციელებისათვის. აღნიშნული სოციალური მუშაკი შემთხვევაზე მომუშავე სოციალურ მუშაკს ინფორმაციას გადმოცემს „მხარდამჭერი პირის ვიზიტის  ჩანაწერის ფორმის სახით„. 

„მსხვერპლის/დაზარალებულის “ შეფასების ფორმის შევსებისას:
	საბინაო პირობები 
(საცხოვრებლის ტიპი, სტაბილურობა, პირობები, თანამაცხოვრებლები)
	· შეგიძლიათ, მომიყვეთ, სად ცხოვრობდით ჩვენთან მოხვედრამდე?
· ბოლო 6 თვის განმავლობაში თუ გიცხოვრიათ სხვა მისამართზე? 
· ვისთან ერთად? 
· როგორი პირობები იყო საცხოვრებლად? 
· ვის ეკუთვნის? 
· რამდენად განიხილავთ აღნიშნულ ბინაში დაბრუნების შესაძლებლობას?
· რამდენად ხედავთ ალტერნატიული საცხოვრებლის მოძიების შესაძლებლობას?

	განათლება 
(წერა-კითხვა, მიღებული განათლება, განათლების მიღების სურვილი, პროფ. ინტერესი) 
	· რა სახის განათლება გაქვთ მიღებული?
· როგორი მოგონებები გაკავშირებთ სკოლასთან?
· რამდენად მარტივია თქვენთვის ქართულად წერა-კითხვა?
· ხომ არ გაქვთ დამატებით განათლების მიღების სურვილი? რა მიმართულებით? რა გაგიკეთებიათ ამისთვის?
· რამდენად ხართ დაინტერესებული, რომ ვიმუშაოთ ამ მიმართულებით?

წერა-კითხვის უნარის შეფასება ხდება ბენეფიციარის მიერ დაწერილი და წაკითხული სავარჯიშოების მიხედვითაც (რომელთაც შეფასების სხვა ველებისთვის იყენებს სპეციალისტი).

	პროფესია და პროფესიული უნარები
(დასაქმებისთვის საჭირო უნარ-ჩვევების არსებობა)
	· ფლობთ თუ არა რაიმე პროფესიას?
· რაიმე სახის გადამზადება ხომ არ გაგივლიათ, რაც თქვენს კვალიფიკაციას აამაღლებდა?
· ყოფილხართ თუ არა გასაუბრებაზე? როგორ წარიმართა გასაუბრება? 
· რამდენად იცნობთ გასაუბრებისთვის საჭირო ტექნიკებს?
· მოგიმზადებიათ თუ არა საკუთარი რეზიუმე?
· გიცდიათ თუ არა სამუშაო ადგილის მოძიება? რა საშუალებებით?
· რა ენებს ფლობთ?

	ეკონომიური მდგომარეობა 
(შემოსავალი, დასაქმების სტატუსი, სამუშაო გამოცდილება, დასაქმების სურვილი)
	· გაქვთ თუ არა მუშაობის გამოცდილება? რა სახის სამუშაოებზე?
· ამჟამად დასაქმებული ხართ? სად? რა შედის თქვენს მოვალეობებში? კმაყოფილი ხართ სამუშაოთი?
· როგორია ამჟამინდელ და ბოლო სამსახურში მუშაობის ხანგრძლივობა?
· საიდან გაქვთ ძირითადი შემოსავალი?
· რამდენია თქვენი თვიური შემოსავალი? რამდენად გყოფნით ძირითადი საჭიროებების დასაკმაყოფილებლად?
· ძირითადად რაზე იხარჯება თქვენი შემოსავალი?
· იღებთ თუ არა რაიმე სახელმწიფო დახმარებას ფულადი სახით?
· რამდენად გსურთ დასაქმება?
· როგორ ფიქრობთ, რას მოგიტანთ ეს? რა დადებითი და უარყოფითი მხარეები ახლავს დასაქმებას?
· გიცდიათ დასაქმება? ბოლოს სად სცადეთ? რა საშუალებებით? როგორ განვითარდა მოვლენები?
· რამდენად ხართ დაინტერესებული, რომ ვიმუშაოთ ამ მიმართულებით?

	სხვა სახელმწიფო სერვისებით სარგებლობა
	· რამდენად გაქვთ ინფორმაცია სხვადასხვა სახელმწიფო სერვისის შესახებ? (სიღარიბის დაძლევის პროგრამა, დღის ცენტრი, უფასო სასადილო, დასაქმების პროგრამა, კრიზისული დახმარების პროგრამა და ა.შ.)
· გისარგებლიათ თუ არა რომელიმე მათგანით? (რომლით?)
· რა იყო აღნიშნული მომსახურების მიღების წინაპირობა/მიზეზი? 
· რამდენად დაგეხმარათ იგი ამ წინაპირობების აღმოფხვრაში?
· რამდენად კმაყოფილი ხართ მომსახურებით? რაიმე სირთულეს ხომ არ წაწყდომიხართ?

	ურთიერთობა მშობლებთან, და-ძმასთან 
	· შეგიძლიათ თქვენი მშობლების შესახებ მომიყვეთ? როგორი ურთიერთობა გაქვთ მათთან? 
· რამდენად ხშირად გაქვთ კონტაქტი და რა სახით?
· ხშირად თუ გქონიათ აზრთა სხვადასხვაობა? როგორ მოგიგვარებიათ?
· ეკითხებით მათ აზრს? ითვალისწინებთ მათ რჩევებს?
· მხარს გიჭერენ გადაწყვეტილებებში?
· რა მოლოდინები აქვთ თქვენ მიმართ?
· თქვენ რა მოლოდინები გაქვთ მათ მიმართ?
· როგორია თქვენს წარმოდგენაში კარგი მშობელი?
· გინდათ, რომ თქვენი მშობლების მსგავსად აღზარდოთ თქვენი შვილი თუ შეცვლიდით რაიმეს? რაში მიბაძავდით? რას იზამდით განსხვავებულად?
ზემოთ არსებული კითხვების გამოყენება შეიძლება და-ძმასთან მიმართებაშიც.

	ურთიერთობა შვილებთან
(მშობლობის უნარ-ჩვევები)
	· მომიყევით შვილთან ურთიერთობის შესახებ. როგორ დაახასიათებდით თქვენს ურთიერთობას?
· რამდენად აქტიურად ხართ ჩართული თქვენი შვილის ცხოვრებაში? ფიქრობთ, რომ საკმარისად, თუ მეტად ისურვებდით?
· ერთად როგორ ატარებთ ხოლმე დროს, რას აკეთებთ?
· რა სირთულეებს აწყდებით შვილთან ურთიერთობაში?
· როდესაც არ მოგწონთ მისი საქციელი, როგორ იქცევით? 
· როდესაც ძალიან გაბრაზებთ მისი ქცევა, როგორ გამოხატავთ?
· როდესაც გსიამოვნებთ თქვენი შვილის ქცევა, როგორ აჩვენებთ ამას?
· რისი კეთება უყვარს თავისუფალ დროს? რომელი თამაში მოსწონს? ისი ჰობი რა არის? რა საჭმელი უყვარს ყველაზე მეტად? რა არის ყველაზე მნიშვნელოვანი და ღირებული მისთვის? რა უნდა, რომ გამოვიდეს? რაზე ოცნებობს? იცნობთ მის მეგობრებს? ვინ არის მისი უახლოესი მეგობარი? რითი ერთობიან მეგობრები? სად დადის ხოლმე ძირითადად? გატყობინებთ ხოლმე თავის სამყოფელს?
· რამდენად უთანხმებთ ბავშვს მასთან დაკავშირებით მიღებულ გადაწყვეტილებას? შეგიძლიათ, მოიყვანოთ მაგალითები?
· როგორ ფიქრობთ, რჩევა რომ დასჭირდეს ნებისმიერ საკითხზე, ვის მომართავს? 
· გეკითხებათ რჩევებს? ითვალისწინებს თქვენს აზრს?
· დახმარებისთვის რამდენად მოგმართავთ ხოლმე? რა სახის დახმარებისთვის მოგმართავთ ხოლმე (სწავლასთან დაკავშირებით, ფინანსური, ურთიერთობებში და ა.შ.)?

	ურთიერთობა მეუღლესთან/ პარტნიორთან 
	· მომიყევით მეუღლესთან/პარტნიორთან ურთიერთობის შესახებ. როგორ დაახასიათებდით ამ ურთიერთობას?
· ერთად როგორ ატარებთ დროს? რას აკეთებთ, სად დადიხართ?
· რამდენად ყურადღებიანია თქვენ მიმართ? იცის თქვენი საჭიროებები? ინტერესდება თქვენი მდგომარეობით და განწყობით?
· რამდენად გეკითხებათ აზრს საკუთარ საქმეებთან დაკავშირებით? რამდენად ითვალისწინებს თქვენს აზრს?
· თქვენ თუ ეკითხებით აზრს და რამდენად ითვალისწინებთ მას?
· ოჯახთან დაკავშირებული საკითხები როგორ წყდება? 
· პასუხისმგებლობებს როგორ ინაწილებთ თქვენ და თქვენი პარტნიორი? მაგალითად, ვინ იხდის გადასახადს? ვის მოაქვს საკვები პროდუქტები? ვინ ზრუნავს სახლში ჰიგიენაზე? ყოველდღიურ კვებაზე? 
· ძირითადად რა საკითხებზე მოგსვლიათ უთანხმოება?
· თუ ვერ თანხმდებით რაიმე საკითხზე, როგორ იქცევით თქვენ? როგორ იქცევა თქვენი პარტნიორი? 
· რა მოლოდინების აქვს შენს პარტნიორს ქალის როლებთან მიმართებაში: დიასახლისის, დედის, სექსუალური პარტნიორის?
· შვილთან დაკავშირებით თუ მოგსვლიათ უთანხმოება? შეგიძლიათ, მომიყვეთ მათ შესახებ? როგორ მოგიგვარებიათ?
· როდესაც ბრაზდება, როგორ გამოხატავს ამას?
· ფიზიკური ტკივილი თუ მოუყენებია თქვენთვის? ან თუ დაგმუქრებიათ ამით?
· გიფიქრიათ მასთან დაშორებაზე? რა ფაქტები უძღვოდა წინ ამ ფიქრებს? რას შეუჩერებიხართ?

	თანადგომის ქსელი და მათთან ურთიერთობა
	· როდესაც რაიმე გიჭირთ ან რამე სირთულეს აწყდებით ცხოვრებაში, ვის მიმართავთ ხოლმე? ვისი დახმარების იმედი გაქვთ?
· ყველაზე მეტად ვისი აზრია მნიშვნელოვანი, ოჯახის გარეთ? ვის რჩევას ითვალისწინებთ?
· ყველაზე მშვიდად თავს ვისთან გრძნობთ?
· თქვენს შვილზე ზრუნვას თქვენ მერე ვის ანდობდით?
· ნათესავებთან როგორ ურთიერთობა გაქვთ? რამდენად ხშირად ხვდებით? კონფლიქტური ურთიერთობა თუ გაქვთ ვინმესთან? 
· სამეგობრო წრის შესახებ მომიყევით. ვისთან გაქვთ ხოლმე ხშირი ურთიერთობა? ერთად თუ ატარებთ დროს და როგორ? რა სახის მხარდაჭერას იღებთ მათგან? 

	ფსიქო-ემოციური მდგომარეობა
(თვითშეფასება/ შესაძლებლობები, დეპრესია, შფოთი,  ემოციების მართვა/ აგრესია, თვითდაზიანების მცდელობა/ფიქრები, სპეციალისტისთვის მიმართვისა და მედიკამენტოზური მკურნალობის გამოცდილება, სპეციალისტთან თანამშრომლობის მზაობა)
	· შეგიძლიათ დაახასიათოთ საკუთარი თავი? რა თვისებებს გამოყოფდით, რომელიც მოგწონთ? რომელი არ მოგწონთ?
· რა გამოგდით ყველაზე კარგად?
· როგორ ფიქრობთ, რისი ნიჭი გაქვთ?
· რა სჭირდება ადამიანს, რომ შესაძლებლობების მაქსიმუმი გამოავლინოს?
· როგორ ფიქრობთ, ადამიანები ისეთს გხედავენ, როგორიც ხართ?
· თქვენი შვილი/და-ძმა/პარტნიორი/მშობელი როგორ დაუხასიათებდა თქვენს თავს უცხო ადამიანს?
· როგორ ფიქრობ, სხვა ადამიანების მსგავსად შეგიძლია საქმის კარგად კეთება?
· როგორ გრძნობთ თავს ემოციურად? რამე ხომ არ გაშფოთებთ?
· როდესაც აღელვებული ხართ, რა გამშვიდებთ?
· როდესაც რაიმე გიხარიათ, როგორ გამოხატავთ?
· როდესაც რაიმე გწყინთ, როგორ იქცევით?
· ადვილად ბრაზდებით ხოლმე?
· როდესაც გაბრაზებული ხართ, როგორ გამოხატავთ?
· თქვენი დაკვირვებით, ადამიანები ხვდებიან ხოლმე, რას გრძნობთ, რა ემოციებს განიცდით? რამდენად გამოხატავთ თქვენს გრძნობებს?
· სიტყვებით თუ შეგიძლიათ გადმოსცეთ ხოლმე ემოციები? თუ გიცდიათ თქვენი ემოციების ახსნა სიტყვებით?
· როდესაც მიგითითებენ, რა უნდა გააკეთოთ, ეს თქვენში რა გრძნობას იწვევს?
· წყობიდან თუ გამოსულხართ როდესმე? რა მოგიმოქმედებიათ? როგორ დამშვიდებულხართ?
· ვინმესთვის ოდესმე ზიანი თუ მიგიყენებიათ? რა უძღოდა წინ ამას? მსგავს სიტუაციაში კიდევ რომ მოხვდეთ, როგორ მოიქცეოდით?
· საკუთარი თავისთვის თუ მიგიყენებიათ ზიანი ან თუ გიფიქრიათ ამაზე? რა უძღოდა წინ ამას? მსგავს სიტუაციაში კიდევ რომ მოხვდეთ, როგორ მოიქცეოდით?
· როცა საკუთარ ემოციებთან, შფოთვასთან, აზრებთან გამკლავება გიჭირთ, როგორ ფიქრობთ, ვის შეიძლება მიმართოთ? მიგიმართავთ ვინმესთვის? მომიყევით ამის შესახებ. 
· როგორ ფიქრობთ, რაში ეხმარებიან ადამიანს ფსიქოლოგები? ფსიქიატრები? სოციალური მუშაკები?
· როგორც იცით, ჩვენს მომსახურებაში გვყავს ..., საჭიროების შემთხვევაში, რას ფიქრობთ, მასთან გასაუბრებაზე?

· თვითშეფასებისთვის შესაძლებელია როზენბერგის ტესტის გამოყენება
· დეპრესიისთვის, შესაბამისი კითხვების ჩამონათვალის
· გამლავების მექანიზმების შესაფასებლად შესაბამისი კითხვარი

	მავნე ნივთიერებებზე ან ქცევაზე დამოკიდებულება
(ალკოჰოლი, სხვა ნივთიერებებზე დამოკიდებულება, აზარტული თამაშები, დამოკიდებულების ხარისხი, პრობლემის აღიარება და პრობლემის გადაჭრის სურვილი)
	· რამდენი წლის იყავით, როდესაც პირველად გასინჯეთ ალკოჰოლი? 
· როგორ ფიქრობთ, რატომ მოიხმარენ ადამიანები ალკოჰოლს? რატომ არის ბავშვებისთვის აკრძალული?
· ბოლო 6 თვის განმავლობაში დაახლოებით რამდენჯერ მოიხმარეთ? რა ოდენობით? რა უძღოდა მოხმარებას წინ?
· რა შეგრძნებებს გიტოვებთ ალკოჰოლი?
· ოდესმე დაგიწყიათ ალკოჰოლის მოხმარება და გიგრძნიათ, რომ გიჭირთ შეჩერება?
· ალკოჰოლის მოხმარებას ოდესმე რაიმე პრობლემა შეუქმნია თქვენთვის? რამეში ხელი შეუშლია?
· ექიმის დანიშნულების გარეშე რაიმე სახის ფსიქოაქტიური მედიკამენტი მოგიხმარიათ? რა მიზნით? რამდენი ხნის განმავლობაში? რა უძღოდა წინ? რა შედეგი მოგცათ?
· როგორ ფიქრობთ, რატომ მოიხმარენ ადამიანები ნარკოტიკულ საშუალებებს?
· თქვენ ოდესმე გაგისინჯავთ ნარკოტიკული საშუალება? ან გაგჩენიათ ამის სურვილი? რა მიზნით? რამდენი ხნის განმავლობაში? რა უძღოდა წინ? რა შედეგი მოგცათ?
· როგორ ფიქრობთ, რატომ თამაშობენ ადამიანები აზარტულ თამაშებს? იცნობთ ვინმეს, ვინც თამაშობს? როგორ ფიქრობთ, რა გავლენას ახდენს აზარტული თამაშები ადამიანზე? რა სახის ზიანი შეიძლება მოუტანოს?
· თქვენ ოდესმე გითამაშიათ? რამ გამოიწვია თამაშის სურვილი? რამდენი ხნის განმავლობაში? რა შედეგი მოგცათ?

სპეციალისტებს შეუძლიათ გამოიყენონ ფსიქიკური ნივთიერებების ცხრილი იმის წარმოსადგენად, რომელი ნივთიერება რა ზეგავლენას ახდენს ადამიანზე. 

	ძალადობის შესახებ ინფორმაცია 
(ძალადობის სახე, ჩართული მხარეები, სიხშირე, შედეგები, მსხვერპლის დამოკიდებულება მომხდარისადმი)
	· მინდა თქვენი ყურადღება გავამახვილო ჩვენთან მოხვედრის მიზეზებზე. შეგიძლიათ მომიყვეთ ამის შესახებ? რა სირთულეების წინაშე იყავით ჩვენთან მოსვლამდე? რამდენად ხშირად ხდებოდა? რა უძღვოდა წინ ამ ფაქტებს? ვინ შესწრებია? რა შედეგით დასრულებულა? 
· მომხდარა თუ არა მსგავსი ფაქტი მანამდეც?
· ყველაზე ცუდი/უარესი შემთხვევა რა იყო? 
· როდესმე თუ დაგჭირვებიათ ექიმი ან ჰოსპიტალიზაცია მოძალადის მიერ მოყენებული დაზიანებების გამო?
· რა გავლენა მოახდინა ძალადობამ თქვენზე?
· რას აკეთებდით/აკეთებთ იმისათვის, რომ ძალადობას გაუმკლავდეთ?
· როგორ ფიქრობთ, როგორ არის შესაძლებელი ძალადობის შეჩერება?
· ბავშვები გამხდარან ძალადობის ფაქტის მოწმენი? რა გავლენა მოახდინა მათზე?
· რას ისურვებდით თქვენთვის და თქვენი შვილებისთვის?

	სოციალიზაცია და სოციალური უნარები 
(თვით-მოვლის უნარები, ფინანსებისა და დროის მენეჯმენტის უნარი, გადაწყვეტილების დამოუკიდებლად მიღების უნარი, თვითკონტროლი, კომუნიკაციის უნარი, კონფლიქტების მართვა, სოციალიზაციის სურვილი, თვითრეალიზაციის სურვილი)
	· თვით-მოვლის შეფასება ხდება დაკვირვებით, თუმცა შესაძლებელია მსგავსი კითხვების დასმაც: როგორ ფიქრობთ, ადამიანმა საკუთარი თავის მოვლას რა დრო უნდა დაუთმოს? რისთვის არის ეს საჭირო? თქვენ რამდენად ახერხებთ ამას? 
· ხშირად გაქვთ თქვენთვის საყვარელი ნივთების ყიდვის საშულება? ყველაზე ხშირად რა ნივთებს ყიდულობთ? როგორ ანაწილებთ თანხას?
· რამდენად ხშირად გაქვთ განცდა, რომ რაღაცას ვერ ასწრებთ? წინასწარ გეგმავთ ხოლმე დღის/კვირის/თვის განმავლობაში გასაკეთებელ საქმეებს? რამდენად ახერხებთ, გეგმის მიყოლას? როგორ ანაწილებთ დროს?
· სხვების აზრს რამდენად აქცევთ ყურადღებას? რამდენად ხშირად ეკითხებით რჩევას? რამდენად ითვალისწინებთ?
· გადაწყვეტილების მიღებისას სხვის აზრს ითვალისწინებთ? რა შემთხვევაში? დამოუკიდებლად თუ გიცდიათ რაიმეზე გადაწყვეტილების მიღება? რა შემთხვევაში? თქვენი აზრის საწინააღმდეგოდ მოქცეულხართ სხვისი რჩევის გამო?
· როგორ აგვარებთ კონფლიქტურ სიტუაციებს? რამდენად ხშირად ერთვებით კონფლიქტში? როგორ უმკლავდებით მას? რამდენად მიგიღწევიათ შედეგისთვის?
· უცხო ადამიანებთან რამდენად ადვილად პოულობ საერთო ენას? როგორ იქცევით მათ გარემოცვაში?
· ხალხში თავს უხერხულად ხომ არ გრძნობ?
· რამდენად აქტიური ხარ ნაცნობ წრეში? თუ უზიარებ სხვებს სახალისო ამბებს, მოსაზრებებს? 
· საზოგადოებაში ხშირად ხარ ყურადღების ცენტრში? 
· როგორ ფიქრობთ, თქვენი ქცევები რამდენად მისაღებია საზოგადოებისთვის? თუ არსებობს რაიმე წესები საზოგადოებაში, რომელიც არ მოგწონთ და მიუღებელია თქვენთვის?
· რის შეცვლას ისურვებდით თქვენს გარშემო მყოფ ადამიანებში?
· უცხო ადამიანთან ურთიერთობისას, რას ელით, დადებითად მოგექცევა თუ უარყოფითად? თავად როგორი განწყობა გაქვთ?
· ცდილობთ საზოგადოებაში ისე მოიქცეთ, როგორც თქვენგან ელიან? როგორც საზოგადოებისთვის მოსაწონი იქნება?
· როგორ ფიქრობთ, ადამიანს რას აძლევს დასაქმება? 
· სად და რა პოზიციაზე ისურვებდით მუშაობას? რამდენად რეალისტურია ეს თქვენი აზრით? 

· კომუნიკაციის უნარის შესაფასებლად გამოიყენება ცხრილი
· თვითკონტროლისა, საკუთარი თავის ცოდნისა და სხვების გავლენის შესაფასებლად სნაიდერის თვითფლობის სკალა

	ინტერესთა სფერო 
(ჰობი,  როგორ ატარებს თავისუფალ დროს, საქმიანობა)
	· შეგიძლიათ მითხრათ ყველაზე მეტად რისი კეთება გიხარიათ? რამდენად გამოგდით თქვენი საყვარელი საქმის კეთება? ხშირად ახერხებთ?
· თავისუფალ დროს როგორ ატარებთ ძირითადად?
· ანაზღაურების გარეშე, რა საქმეს გააკეთებდით? 

	მენტალობა და ღირებულებათა სისტემა 
(საკუთარი თავის და შესაძლებლობების აღქმა, რეალური სამომავლო გეგმები, თანამშრომლობის და ცვლილებების გატარების მოტივაცია)
	· მინდა თქვენი ყურადღება გავამახვილო თქვენს სამომავლო გეგმებზე. მოდით ვისაუბროთ იმაზე, თუ როგორ და სად წარმოგიდგენიათ თქვენი თავი ერთი თვის შემდეგ, 6 თვის შემდეგ, ერთი წლის შემდეგ... როგორ ფიქრობთ, როგორ შეიძლება მივაღწიოთ იმას, რაც აღწერეთ? თქვენი რა თვისებები დაგეხმარებათ მიზნის მიღწევაში? 
· მომავლის მიმართ იმედიანად ხარ განწყობილი?
· რას აკეთებთ ხოლმე მიზნის მისაღწევად? (დაგეგმვა, რესურსების მოძიება, ქსელის მოძიება...)
· როგორ ფიქრობ, სხვა ადამიანების მსგავსად შეგიძლია საქმის კარგად კეთება?
· საკუთარი თავით რამდენად კმაყოფილი ხართ? 
· რას ნიშნავს თქვენთვის წარმატება? თავს წარმატებულ პიროვნებად თვლით?
· რისი შეცვლა გსურთ ცხოვრებაში? რა დაგეხმარებათ ამაში? 10 ქულიანი სისტემიდან, რამდენით შეაფასებდით თქვენს მოტივაციას? პირველი ნაბიჯი რა იქნებოდა ცვლილებებისკენ? რა გიშლით ხელს ამის განხორციელებაში?
· საკუთარი როლების აღსაქმელად, სავარჯიშო „მე ვარ“
· ცხოვრებისადმი დამოკიდებულების შესაფასებლად შეიერის ცხოვრების ორიენტაციის სკალა



რაც შეეხება, დამოკიდებული პირის შეფასების ფორმას, ველები ივსება ბავშვის ასაკის გათვალისწინებით:

„მსხვერპლზე/დაზარალებულზე დამოკიდებული პირის“ შეფასების ფორმის შევსებისას:
	განვითარება
(ფიზიკური, მოტორული, ემოციური, კოგნიტური, სოციალური განვითარების შესაბამისობა ასაკთან, სპეციალური საჭიროებები, შეზღუდული შესაძლებლობები)
	· დაკვირვება ბავშვის ქცევაზე ინტერვიუს დროს. ასაკის მიხედვით, შესაძლებელია სახატავი საშუალებების მიცემა საუბრისას. სპეციალისტი აკვირდება: საუბარს, დიალოგს, თამაშს, შეკითხვებზე რამდენად გვპასუხობს: რა გქვია? რამდენი წლის ხარ? რამდენად სვამს შეკითვებს, როდესაც ვუხსნით რაიმეს. 
· მშობელს: ორსულობის, მშობიარობის, მშობიარობის შემდგომი ეტაპების შესახებ შეკითხვების დასმა: როგორი ორსულობა გქონდა? მშობიარობამ როგორ ჩაიარა? როდის დაჯდა პირველად? კოვზით ჭამას როდის მიეჩვია? სიარული როდის დაიწყო? როგორ შეძელით სიარულში დახმარება? 
ბავშვის განვითარების შეფასებაში გვეხმარება ბავშვის ასაკობრივი თავისებურებების ცნობა, რომელიც მოცემულია დანართში. 

	სახელმწიფო ზრუნვაში ყოფნის გამოცდილება
(მიზეზი, პერიოდი, ზრუნვის სახე, ბავშვის დამოკიდებულება, მეურვე/ მზრუნველის დამოკიდებულება)
	· სად ცხოვრობ?  სულ იქ ცხოვრობდი? სად გიცხოვრია სხვაგან? დედიკოს ან მამიკოს გარეშე გიცხოვრია სადმე? ვისთან ერთად? 
· ყოველთვის მოგწონდა ის გარემო, სადაც ცხოვრობდი? რა მოგწონდა ყველაზე მეტად? რა არ მოგწონდა?
მშობელს: 
· თქვენს გარეშე თუ უცხოვრია თქვენს შვილს? სად და ვისთან ერთად უწევდა ცხოვრება თქვენს გარეშე? რა პერიოდში? რა იყო ამის მიზეზი? რამდენად ხშირად ახერხებდით მის ნახვას? 
· როგორ ფიქრობთ, რა გავლენა იქონია ამან ბავშვზე? თქვენზე?

	განათლება 
(წერა-კითხვა, მიღებული განათლება, სწავლის საფეხური, არაფორმალურ განათლებაში ჩართულობა, განათლების მიღების სურვილი, პროფ. ინტერესი) 
	· რომელ სკოლაში სწავლობ? რომელ კლასში? შეგიძლია დამიწერო დამრიგებლის სახელი და გვარი? 
· როგორ გრძნობ თავს სკოლაში? რომელი გაკვეთილი მოგწონს ყველაზე მეტად? რომელი პედაგოგი მოგწონს? რა მოგწონს მასში? შესვენებებზე რით ხარ ხოლმე დაკავებული? გაკვეთილების შემდეგ თუ რჩები ხოლმე? რა მიზნით?
· რომელი მოთხრობა/ წიგნი წაიკითხე ბოლოს? მოგეწონა? რას გამოარჩევდი?
· ვინ გეხმარება მეცადინეობაში? რამდენ დროს უთმობ მეცადინეობას? რომელიმე საგანში დამატებით დახმარება ხომ არ გჭირდება?
· რამე წრეზე დადიხარ? მაგალითად ცეკვაზე? ინგლისურზე? თუ გივლია? რომ შეგეძლოს, რაზე ივლიდი?
· ხომ არ გაქვს დამატებით განათლების მიღების სურვილი? რა მიმართულებით? 
· რომელი პროფესია მოგწონს ყველაზე მეტად? რა გინდა გამოხვიდე?
· რამდენად ხარ დაინტერესებული, რომ ვიმუშაოთ ამ მიმართულებით?
· მშობელს: სკოლაში როგორ არის/იყო ჩართული? ერთად მეცადინეობდით? რაიმე ხომ არ გახსენდებათ, რაც კარგად გამოსდის და შესაძლოა პროფესიად აირჩიოს?

	პროფესიული უნარები
(დასაქმებისთვის საჭირო უნარ-ჩვევების არსებობა)
	ვავსებთ 16 წლიდან მოზარდთან:
· როგორია შენი სამომავლო გეგმები განათლებასთან დაკავშირებით? გაქვს პროფესიის დაუფლების სურვილი? რას 
შეისწავლიდი? 
· რამდენად იცნობ გასაუბრებისთვის საჭირო ტექნიკებს?
· მოგიმზადებია თუ არა საკუთარი რეზიუმე?
· გიცდია თუ არა სამუშაო ადგილის მოძიება? რა საშუალებებით?
· რა ენებს ფლობ?

	ეკონომიური მდგომარეობა 
(შემოსავალი, დასაქმების სტატუსი, სამუშაო გამოცდილება, დასაქმების სურვილი)
	ვავსებთ 16 წლიდან მოზარდთან:
· გიმუშავია სადმე? ამჟამად დასაქმებული ხარ? სად? რა შედის შენს მოვალეობებში? კმაყოფილი ხარ სამუშაოთი?
· როგორია ამჟამინდელ და ბოლო სამსახურში მუშაობის ხანგრძლივობა?
· საიდან გაქვს ძირითადი შემოსავალი?
· რამდენია შენი თვიური შემოსავალი? რამდენად გყოფნის ძირითადი საჭიროებების დასაკმაყოფილებლად?
· ძირითადად რაზე იხარჯება შენი შემოსავალი?
· როგორ ფიქრობ, შენს ასაკში რა სახის სამუშაოს შესრულებაა შესაძლებელი?
· როგორ ფიქრობ, რა დადებითი და უარყოფითი მხარეები ახლავს დასაქმებას?
· რამდენად ხართ დაინტერესებული, რომ ვიმუშაოთ დასაქმების მიმართულებით?

	ურთიერთობა მშობლებთან, და-ძმასთან 
	· შეგიძლიათ შენი მშობლების შესახებ მომიყვე? როგორი ურთიერთობა გაქვს მათთან? 
· რამდენად ხშირად გაქვთ კონტაქტი და რა სახით? რამდენად აქტიურად არიან ჩართული შენს ცხოვრებაში? ისურვებდი რომ უფრო მეტად ან ნაკლებად ყოფილიყვნენ ჩართული?
· ერთად როგორ ატარებთ ხოლმე დროს, რას აკეთებთ?
· რა სახის ინფორმაციას უზიარებ ხოლმე მშობლებს შენზე?
· იციან ხოლმე მშობლებმა, სად ხარ, ვისთან ერთად? იცნობენ შენს მეგობრებს? 
· ბოლო წლის განმავლობაში სკოლაში რამდენჯერ იყვნენ? გეკითხებიან ხოლმე სკოლის შესახებ? გეხმარებიან მეცადინეობაში? რომელ საგანში?
· ხშირად თუ გქონიათ აზრთა სხვადასხვაობა? როგორ მოგიგვარებიათ?
· ეკითხებით მათ აზრს? ითვალისწინებთ მათ რჩევებს? მხარს გიჭერენ გადაწყვეტილებებში?
· თვითონ გეკითხებიან აზრს? ითვალისწინებენ შენს აზრს?
· რა მოლოდინები აქვთ შენ მიმართ? შენ რა მოლოდინები გაქვს მათ მიმართ?
· როგორია შენს წარმოდგენაში კარგი მშობელი? კარგი შვილი?
· გინდათ, რომ შენი მშობლების მსგავსად აღზარდო შენი შვილი თუ შეცვლიდი რაიმეს? რაში მიბაძავდი? რას იზამდი განსხვავებულად?
ზემოთ არსებული კითხვების გამოყენება შეიძლება და-ძმასთან მიმართებაშიც.

	ურთიერთობა პარტნიორთან (ასეთის არსებობის შემთხვევაში)
	ვავსებთ 16 წლიდან მოზარდთან:
· გყავს შეყვარებული? როგორი ურთიერთობა გაქვს მასთან?
· იციან მშობლებმა მის შესახებ? იცნობენ? როგორი დამოკიდებულება აქვთ ერთმანეთთან?
· ერთად როგორ ატარებთ დროს? რას აკეთებთ, სად დადიხართ?
· რამდენად ყურადღებიანია შენ მიმართ? ინტერესდება შენი მდგომარეობით და განწყობით?
· რამდენად გეკითხება აზრს საკუთარ საქმეებთან დაკავშირებით? რამდენად ითვალისწინებს შენს აზრს?
· შენ თუ ეკითხებით აზრს და რამდენად ითვალისწინებ მას?
· ძირითადად რა საკითხებზე მოგსვლიათ უთანხმოება?
· თუ ვერ თანხმდებით რაიმე საკითხზე, როგორ იქცევი? ის როგორ იქცევა? 
· რა მოლოდინების აქვს შენს პარტნიორს ქალის როლებთან მიმართებაში: დიასახლისის, დედის, სექსუალური პარტნიორის?
· როდესაც ბრაზდება, როგორ გამოხატავს ამას?
· ფიზიკური ტკივილი თუ მოუყენებია ან თუ დაგმუქრებია ამით?
· გიფიქრია მასთან დაშორებაზე? რა ფაქტები უძღვოდა წინ ამ ფიქრებს? რას შეუჩერებიხარ?
· რამდენად სერიოზულია თქვენი ურთიერთობა?
· მშობლებს უსაუბრიათ შენთან სექსუალურ ცხოვრებაზე?
· რა იცი სექსუალური გზით გადამდებ დაავადებებზე?
· მშობელს: იცნობთ მის შეყვარებულს? რა იცით მათი ურთიერთობის შესახებ? რა დამოკიდებულება გაქვთ?

	თანადგომის ქსელი და მათთან ურთიერთობა
	· როცა რაიმე ძალიან გიხარია, პირველი ვის გინდა ხოლმე გაუზიარო?
· როცა მოწყენილი ხარ, ვის შეუძლია შენი გამხიარულება? 
· როდესაც რაიმე გიჭირს ან რამე სირთულეს აწყდები ცხოვრებაში, ვის მიმართავთ ხოლმე? ვისი დახმარების იმედი გაქვს?
· ყველაზე მეტად ვისი აზრია მნიშვნელოვანი, ოჯახში? ოჯახს გარეთ? ვის რჩევას ითვალისწინებ?
· ყველაზე მშვიდად თავს ვისთან გრძნობ?
· ნათესავებთან როგორ ურთიერთობა გაქვს? რამდენად ხშირად ხვდებით? 

	ურთიერთობები თანატოლებთან
(სამეგობრო წრე, კონფლიქტები, მათთან ერთად გატარებული დრო და შინაარსი, გავლენები)
	· მეგობრების შესახებ მომიყევი. ვისთან გაქვს ხოლმე ხშირი ურთიერთობა? როგორ დაახასიათებდი მათ? ერთად თუ ატარებთ დროს და როგორ (სიხშირე, ხანგრძლივობა, ადგილები, აქტივობები)? 
· დაბადების დღეზე რომელ მეგობრებს დაპატიჟებდი და რას გააკეთებდით ერთად? შენ ვისთან მიდიხარ ხოლმე სტუმრად? და რას აკეთებთ ხოლმე? 
· შენი აზრით, რისთვის არსებობენ მეგობრები?
· რა სახის მხარდაჭერას იღებ მათგან?
· არის რაიმე შენი მეგობრებთან დაკავშირებული, რაც შენს მშობლებს არ მოსწონთ?
· რომელიმე მათგანს კანონსაწინააღმდეგო ქმედება ხომ არ ჩაუდენია?
· მშობელს: იცნობთ მის მეგობრებს? მოგწონთ ისინი? როგორ დაახასიათებდით მათ? რაიმე საფრთხის შემცვლეს ხედავთ? თქვენი ინფორმაციით, როგორ ატარებენ დროს? ვისთან რჩება ხოლმე? 

	ქცევითი თავისებურებები
(ძალადობრივი, კონფლიქტური, პასიური, მაპროვოცირებელი, ჰიპერაქტიული ქცევა, თვითკონტროლი, ყოფა-ქცევა სკოლაში, რთული ქცევა და მისი მახასიათებლები)
	· როდესაც ვინმესთან კონფლიქტი გაქვს, როგორ აგვარებ? როგორ უმკლავდებით მას? ფიზიკურ დაპირისპირებაში ჩართულხარ? რამდენად მიგიღწევიათ შედეგისთვის?
· ოდესმე ვინმესთვის ზიანი/ ტკივილი მიგიყენებია?
· როდესაც რაიმე არ მოგწონს, გამოხატავ? რა სახით?
· როცა პრობლემას აწყდები, როგორ იქცევი? გირჩევნია გაუმკლავდე, თუ თავი აარიდო?
· ადვილად გითანხმებენ ხოლმე მეგობრები რაიმეზე? როგორ? მათ აზრს ანგარიშს უწევ ხოლმე? 
· სასურველის მისაღწევად როგორ იქცევი ხოლმე?
· წინასწარ ფიქრობ ხოლმე იმაზე, როგორ შეიძლება დაითანხმო ადამიანები? როგორ დაელაპარაკო? რა შესთავაზო? 
· ადამიანის გაბრაზება გიცდია სამაგიეროს გადახდის მიზნით? სხვა რა გაგიკეთებია სამაგიეროს გადასახდელად?
· ადვილად ბრაზდებით ხოლმე?
· როდესაც გაბრაზებული ხარ, როგორ გამოხატავ?
· წყობიდან თუ გამოსულხარ როდესმე? რა მოგიმოქმედებია? როგორ დამშვიდებულხარ?
· გიჭირს ხოლმე ერთი საქმის დიდხანს კეთება? 
· დაწყებული საქმე ხშირად მიგიტოვებია ხოლმე? რა მიზეზით?
· სკოლაში მასწავლებლებს რა აზრი აქვთ შენზე? როგორი ურთიერთობა გაქვს მათთან? რამეზე გსაყვედურობენ? რაზე გაქებენ?
· მშობელს: როგორ დაახასიათებდით თქვენი შვილის ქცევას? კონფლიქტები რამდენად ხშირად მოსდის? ოდესმე ვინმესთვის ზიანი მიუყენებია? რომელიმე მშობელს ან მასწავლებელს დაუჩივლია თქვენი შვილის ყოფა-ქცევის გამო? რაზე აძლევთ ხოლმე შენიშვნებს? სკოლაში როგორ გიხასიათებენ? რაიმე უცნაური ჩვევა თუ შეგინიშნავთ? 

	ფსიქო-ემოციური მდგომარეობა
(თვითშეფასება/ შესაძლებლობები, დეპრესია, შფოთი,  ემოციების მართვა/ აგრესია, თვითდაზიანების მცდელობა/ფიქრები, სპეციალისტისთვის მიმართვისა და მედიკამენტოზური მკურნალობის გამოცდილება, სპეციალისტთან თანამშრომლობის მზაობა)
	· შეგიძლია დაახასიათო საკუთარი თავი? რა თვისებებს გამოყოფდი, რომელიც მოგწონს? რომელი არ მოგწონს?
· რა გამოგდის ყველაზე კარგად? როგორ ფიქრობ, რისი ნიჭი გაქვს?
· რა სჭირდება ადამიანს, რომ შესაძლებლობების მაქსიმუმი გამოავლინოს?
· როგორ ფიქრობ, ადამიანები ისეთს გხედავენ, როგორიც ხარ?
· შენი და-ძმა/მშობელი/მეგობარი როგორ დაუხასიათებდა შენს თავს უცხო ადამიანს?
· როგორ ფიქრობ, სხვა ადამიანების მსგავსად შეგიძლია საქმის კარგად კეთება?
· როგორ გრძნობ თავს ემოციურად? რამე ხომ არ გაწუხებს?
· როდესაც აღელვებული ხარ, რა გამშვიდებს?
· როდესაც რაიმე გიხარია, როგორ გამოხატავ?
· როდესაც რაიმე გწყინს, როგორ იქცევი?
· შენი დაკვირვებით, ადამიანები ხვდებიან ხოლმე, რას გრძნობ, რა ემოციებს განიცდი? რამდენად გამოხატავ შენს გრძნობებს?
· სიტყვებით თუ შეგიძლია გადმოსცე ხოლმე ემოციები? თუ გიცდია შენი ემოციების ახსნა სიტყვებით?
· როდესაც მიგითითებენ, რა უნდა გააკეთოთ, ეს შენში რა გრძნობას იწვევს?
· ვინმესთვის ოდესმე ზიანი თუ მიგიყენებია? რა უძღოდა წინ ამას? მსგავს სიტუაციაში კიდევ რომ მოხვდე, როგორ მოიქცეოდი?
· საკუთარი თავისთვის თუ მიგიყენებია ზიანი ან თუ გიფიქრია ამაზე? რა უძღოდა წინ ამას? მსგავს სიტუაციაში კიდევ რომ აღმოჩნდე, როგორ მოიქცეოდი?
· როცა საკუთარ ემოციებთან, შფოთვასთან, აზრებთან გამკლავება გიჭირს, როგორ ფიქრობ, ვის შეიძლება მიმართო? მიგიმართავს ვინმესთვის? მომიყევი ამის შესახებ. 
· როგორ ფიქრობ, რაში ეხმარებიან ადამიანს ფსიქოლოგები? ფსიქიატრები? სოციალური მუშაკები?
· როგორც იცი, ჩვენს მომსახურებაში გვყავს ..., საჭიროების შემთხვევაში, რას ფიქრობ, მასთან გასაუბრებაზე?
· მშობელს: თქვენი აზრით, რამდენად კარგად იყენებს საკუთარ შესაძლებლობებს? როგორ გამოხატავს ემოციებს? ვინმესთვის ან საკუთარი თავისთვის ზიანი ხომ არ მიუყენებია? უცნაური ჭრილობები/ნაკაწრები ხომ არ შეგინიშნავთ? როცა სასურველს ვერ აღწევს, როგორ იქცევა? ბრაზს როგორ გამოხატავს? გიყვებათ თავისი განცდების შესახებ? შეგიძლიათ მათი ამოცნობა? ფსიქიკური ჯანმრთელობის სპეციალისტის დახმარება დასჭირვებია ოდესმე? რის გამო?

· თვითშეფასებისთვის შესაძლებელია როზენბერგის ტესტის გამოყენება (14 წლიდან)
· დეპრესიისთვის, შესაბამისი კითხვების ჩამონათვალი (14 წლიდან)
· გამლავების მექანიზმების შესაფასებლად შესაბამისი კითხვარი (14 წლიდან)

	მავნე ნივთიერებებზე ან ქცევაზე დამოკიდებულება
(ალკოჰოლი, სხვა ნივთიერებებზე დამოკიდებულება, აზარტული თამაშები, კომპიუტერული თამაშები, დამოკიდებულების ხარისხი, პრობლემის აღიარება და პრობლემის გადაჭრის სურვილი)
	ვავსებთ 12 წლიდან ასაკის ბავშვებთან:
· გაგისინჯავს სიგარეტი? რამდენი წლის იყავი, როდესაც პირველად გასინჯე? ვისთან ერთად იყავი? რა იყო მოტივი?
· როგორ ფიქრობ, რატომ ეწევიან ადამიანები სიგარეტს? რატომ არის ბავშვებისთვის აკრძალული?
· გაგისინჯავს ალკოჰოლი? რამდენი წლის იყავი, როდესაც პირველად გასინჯე? ვისთან ერთად იყავი? რა იყო მოტივი?
· როგორ ფიქრობ, რატომ მოიხმარენ ადამიანები ალკოჰოლს? რატომ არის ბავშვებისთვის აკრძალული?
· ბოლო 6 თვის განმავლობაში დაახლოებით რამდენჯერ მოგიწევია/ მოგიხმარია ალკოჰოლი? რა ოდენობით? რა უძღოდა მოხმარებას წინ?
· რა შეგრძნებებს გიტოვებს ალკოჰოლი? სიგარეტი?
· ოდესმე დაგიწყია ალკოჰოლის მოხმარება და გიგრძნია, რომ გიჭირს შეჩერება?
· ალკოჰოლის მოხმარებას ოდესმე რაიმე პრობლემა შეუქმნია შენთვის? რამეში ხელი შეუშლია?
· კომპიუტერთან რა დროს ატარებ დღეში? ძირითადად რას აკეთებ ხოლმე? რაიმე თამაში თუ მოგწონს განსაკუთრებით? გითამაშია დასამშვიდებლად? ერთი კვირა თამაშის საშუალება თუ არ მოგეცემა, როგორი განცდა დაგეუფლება, როგორ იმოქმედებს ეს შენზე? 
· ექიმის დანიშნულების გარეშე რაიმე სახის ფსიქოაქტიური მედიკამენტი მოგიხმარია? რა მიზანი? რამდენი ხნის განმავლობაში? რა უძღოდა წინ? რა შედეგი მოგცა?
· გსმენია რაიმე ნარკოტიკული საშუალებების შესახებ? რომელი მათგანი გაგიგია? როგორ ფიქრობ, რატომ მოიხმარენ ადამიანები ნარკოტიკულ საშუალებებს? ოდესმე გაგისინჯავს რომელიმე მათგანი? ან გაგჩენია ამის სურვილი? რა მიზნით? რამდენი ხნის განმავლობაში? რა უძღოდა წინ? რა შედეგი მოგცა?
· გსმენია რაიმე აზარტული თამაშების შესახებ? როგორ ფიქრობ, რატომ თამაშობენ ადამიანები აზარტულ თამაშებს? იცნობ ვინმეს, ვინც თამაშობს? როგორ ფიქრობ, რა გავლენას ახდენს აზარტული თამაშები ადამიანზე? რა სახის ზიანი შეიძლება მოუტანოს? ოდესმე გითამაშია? რამ გამოიწვია თამაშის სურვილი? რამდენი ხნის განმავლობაში? რა შედეგი მოგცა?
· მშობელს: რაიმე სახის ნივთიერებას მოიხმარს თქვენი შვილი? რა დამოკიდებულება გაქვთ ამ საკითხის მიმართ? როგორ დახმარებიხართ? კომპიუტერთან რა დროს ატარებს? თუ შეგინიშნავთ, რომელიმე თამაშისადმი მისი განსაკუთრებული ინტერესი? მოულოდნელად ფული გასჩენია? ფული ხომ არ უთხოვნია სათამაშოდ? თქვენი პირადობა ხომ არ უთხოვნია? 
სპეციალისტებს შეუძლიათ გამოიყენონ ფსიქიკური ნივთიერებების ცხრილი იმის წარმოსადგენად, რომელი ნივთიერება რა ზეგავლენას ახდენს ადამიანზე. 

	ძალადობის/ბულინგის გამოცდილება
(ძალადობის სახე, ჩართული მხარეები, სიხშირე, შედეგები, მსხვერპლის დამოკიდებულება მომხდარისადმი)
	· შენი ინფორმაციით, აქ რის გამო ხარ? შეგიძლიათ მომიყვე რა მოხდა შენს აქ მოსვლამდე? რამდენად ხშირად ხდებოდა მსგავსი რამ? რა უძღვოდა წინ ამ ფაქტებს? მომხდარა თუ არა მსგავსი ფაქტი მანამდეც?
· ყველაზე ცუდი/უარესი შემთხვევა რა იყო? 
· რას განიცდიდი ამ ფაქტების დროს?
· რა ინფორმაცია გაქვს ძალადობის, მისი სახეების შესახებ? შეგიძლია მომიყვე, რომელიმე მათგანი თუ შეგინიშნავს სადმე? როგორ ფიქრობთ, როგორ არის შესაძლებელი ძალადობის შეჩერება?
· როდესაც მშობლებს შენი საქციელი არ მოსწონთ, როგორ იქცევიან? როგორ დაუსჯიხარ? როდესაც ძალიან გაბრაზებულან, როგორ გამოუხატავთ?
· როდესაც სიამოვნებთ შენი ქცევა, როგორ გააჩვენებენ ამას?
· სკოლაში ვინმე მოქცეულა ისე, რომ განაწყენებულხარ? მომიყევი ამის შესახებ?
· ვინმეს ტკივილი მოუყენებია შენთვის? მომიყევი ამის შესახებ?
· როგორ ფიქრობ, როგორ უნდა მოიქცე, როდესაც ვინმე შენთვის უსიამოვნოდ გექცევა? ვის შეიძლება უთხრა ამის შესახებ?
· მშობელს: ბავშვის მიმართ ვინმეს ძალადობრივი ქცევა გამოუხატავს? შესწრებია ბავშვი ძალადობის ფაქტს? როგორ უმოქმედია ამას მასზე? რაიმე განსხვავებული ქცევა ხომ არ დასჩემდა? როგორ სჯით ხოლმე, როდესაც თქვენთვის არასასურველ ქცევას მიმართავს? სკოლაში წასვლა რამდენად მოსწონს? კლასელებზე რას გიყვებათ? ვინმეს მიმართ შიშს ან მკვეთრად უარყოფით დამოკიდებულებას ხომ არ ამჟღავნებთ? გიყვებათ სკოლაში მისი ყოველდღიურობის შესახებ? სკოლიდან დახეული ტანსაცმლით ხომ არ დაბრუნებულა ოდესმე? ხომ არ შეგინიშნავთ სხეულის დაზიანებები? მნიშვნელოვანი ნივთები ან  ფული ხშირად ეკარგება ხოლმე?

	სოციალიზაცია და სოციალური უნარები 
(თვით-მოვლის უნარები, ფინანსებისა და დროის მენეჯმენტის უნარი, დამოუკიდებლად გადაწყვეტილების მიღების უნარი, კომუნიკაციის უნარი, სოციალიზაციის სურვილი, თვითრეალიზაციის სურვილი)
	· თვით-მოვლის შეფასება ხდება დაკვირვებით, თუმცა შესაძლებელია მსგავსი კითხვების დასმაც: როგორ ფიქრობთ, ადამიანმა საკუთარი თავის მოვლას რა დრო უნდა დაუთმოს? რისთვის არის ეს საჭირო? შენ რამდენად ახერხებ ამას? ვინმე გეხმარება ხოლმე? 
· ხშირა გაქვს შენი საყვარელი ნივთების ყიდვის საშულება? ყველაზე ხშირად რა ნივთებს ყიდულობთ? როგორ ანაწილებ ხოლმე იმ თანხას, რომელიც გაქვს? ახერხებ ხოლმე ფულის დაგროვებას?
· ყოველთვის ასწრებ გაკვეთილების მომზადებას? წინასწარ გეგმავ ხოლმე დღის/კვირის/თვის განმავლობაში გასაკეთებელ საქმეებს? რამდენად ახერხებ, გეგმის მიყოლას? როგორ ანაწილებ დროს?
· სხვების აზრს რამდენად აქცევ ყურადღებას? რამდენად ხშირად ეკითხები რჩევას? რამდენად ითვალისწინებ?
· გადაწყვეტილების მიღებისას სხვის აზრს ითვალისწინებ? რა შემთხვევაში? დამოუკიდებლად თუ გიცდია რაიმეზე გადაწყვეტილების მიღება? რა შემთხვევაში? შენი აზრის საწინააღმდეგოდ მოქცეულხარ სხვისი რჩევის გამო?
· უცხო ადამიანებთან რამდენად ადვილად პოულობ საერთო ენას? როგორ იქცევი მათ გარემოცვაში?
· ხალხში თავს უხერხულად ხომ არ გრძნობ?
· რამდენად აქტიური ხარ ნაცნობ წრეში? თუ უზიარებ სხვებს სახალისო ამბებს, მოსაზრებებს? 
· ხალხში ხშირად ხარ ყურადღების ცენტრში? 
· როგორ ფიქრობ, შენი ქცევები რამდენად მისაღებია ხალხისთვის? თუ არსებობს რაიმე წესები საზოგადოებაში, რომელიც არ მოგწონს და მიუღებელია შენთვის?
· რის შეცვლას ისურვებდი შენს გარშემო მყოფ ადამიანებში?
· უცხო ადამიანთან ურთიერთობისას, რას ელი, დადებითად მოგექცევა თუ უარყოფითად? თავად როგორი განწყობა გაქვს?
· ცდილობ ხალხში ისე მოიქცე, როგორც შენგან ელიან? როგორც ხალხისთვის მოსაწონი იქნება?
· როგორ ფიქრობთ, ადამიანს რას აძლევს დასაქმება? 
· სად და რა პოზიციაზე ისურვებდით მუშაობას? რამდენად რეალისტურია ეს შენი აზრით? 
· მშობელს: დამოუკიდებლად უვლის საკუთარ თავს? რა საჭიროებების დაკმაყოფილება შეუძლია? კმაყოფილი ხართ, როგორც უვლის თავის თავს? რამდენად კარგად შეუძლია დროის და თავისი ფულის განაწილება? აზრს გეკითხებათ ხოლმე? ცდილობს ყველაფერში დაგიხმაროთ, თუ დამოუკიდებლად უყვარს ყველაფრის კეთება? ადამიანების მიმართ როგორ დამოკიდებულებას ამჟღავნებს? რა შთაბეჭდილებას ტოვებს ხოლმე ხალხში? ადვილად შედის ადამიანებთან კონტაქტში? როგორ იქცევა უცხოების გარემოცვაში? რამდენად აქვს პროფესიული მიზნები? საკუთარი შესაძლებლობების გამოყენებას რამდენად ცდილობს ხოლმე?

· კომუნიკაციის უნარის შესაფასებლად გამოიყენება ცხრილი
· თვითკონტროლისა, საკუთარი თავის ცოდნისა და სხვების გავლენის შესაფასებლად სნაიდერის თვითფლობის სკალა (14 წლიდან)

	ინტერესთა სფერო 
(ჰობი,  როგორ ატარებს თავისუფალ დროს, საქმიანობა)
	· შეგიძლია მითხრა, ყველაზე მეტად რისი კეთება გიხარია? რამდენად გამოგდის შენი საყვარელი საქმის კეთება? ხშირად ახერხებ?
· თავისუფალ დროს როგორ ატარებ ძირითადად?
· მშობელს: რისი კეთება უყვარს? ყველაზე ხშირად რით არის ხოლმე დაკავებული? როგორ უწყობთ ხელს მისი ინტერესების განვითარებას? 

	მენტალობა და ღირებულებათა სისტემა 
(საკუთარი შესაძლებლობების აღქმა, რეალური სამომავლო გეგმები, თანამშრომლობის და ცვლილებების გატარების მოტივაცია)
	ივსება 12-14 წლიდან:
· მოდი ვისაუბროთ იმაზე, თუ როგორ და სად წარმოგიდგენია შენი თავი ერთი თვის შემდეგ, 6 თვის შემდეგ, ერთი წლის შემდეგ... როგორ ფიქრობ, როგორ შეიძლება მივაღწიოთ იმას, რაც აღწერე? შენი რა თვისებები დაგეხმარება მიზნის მიღწევაში? 
· მომავლის მიმართ იმედიანად ხარ განწყობილი?
· რას აკეთებ ხოლმე მიზნის მისაღწევად? (დაგეგმვა, რესურსების მოძიება, დახმარების თხოვნა...)
· როგორ ფიქრობ, სხვა ადამიანების მსგავსად შეგიძლია საქმის კარგად კეთება?
· საკუთარი თავით რამდენად კმაყოფილი ხარ? 
· რას ნიშნავს შენთვის წარმატება? თავს წარმატებულ პიროვნებად თვლი?
· რისი შეცვლა გსურს ცხოვრებაში? რა დაგეხმარება ამაში? 10 ქულიანი სისტემიდან, რამდენით შეაფასებდი შენს მოტივაციას? პირველი ნაბიჯი რა იქნებოდა ცვლილებებისკენ? რა გიშლის ხელს ამის განხორციელებაში?
· მშობელს: რამდენად გესაუბრებათ საკუთარ მიზნებზე? რისი მიღწევა სურს? რამდენად რეალურად მიგაჩნიათ ეს მისი შესაძლებლობების გათვალისწინებით? 

· საკუთარი როლების აღსაქმელად, სავარჯიშო „მე ვარ“ (12 წლიდან)
· ცხოვრებისადმი დამოკიდებულების შესაფასებლად შეიერის ცხოვრების ორიენტაციის სკალა (14 წლიდან)



შეფასების შემდგომ დგება მულტიდისციპლინური ჯგუფის შეხვედრა (იხ. მულტიდისციპლინური გუნდის პროცედურის შესაბამისი გზამკვლევი). რის შემდგომაც იწერება შემთხვევის მართვის გეგმა. 

შემთხვევის მართვის გეგმა
შემთხვევის მართვის გეგმა დგება მულტიდისციპლინური გუნდის შეხვედრის შემდგომ და  ასახავს მულტიდისციპლინური გუნდის მიერ გამოკვეთილ ბენეფიციარის ინდივიდუალური საჭიროებებიდან გამომდინარე პრობლემურ საკითხებს, მისაღწევ მიზნებს და  მიზნის მისაღწევად საჭირო აქტივობებს. 
შემთხვევის მართვის გეგმას თითოეული სპეციალისტი ავსებს თავისი პროფესიული კომპეტენციის ფარგლებში, რომელსაც აჯამებს და საბოლოო სახეს აძლევს სოციალური მუშაკი, ხოლო სპეციალისტები ადგილზევე აწერენ ხელს. სოციალური მუშაკი არაუმეტეს მეორე სამუშაო დღისა გეგმას აცნობს ბენეფიციარს, რომელიც ხელმოწერით ადასტურებს თანხმობას მის განხორციელებაზე.
შემთხვევის მართვის გეგმის ვადა თანხვედრაშია ბენეფიციარის მომსახურებებში ყოფნის ვადასთან.  
ბენეფიციართან დადებული ხელშეკრულების მაქსიმუმ 15 კალენდარული დღის ვადის შემთხვევაში იგეგმება: ბენეფიციარის პირველადი და გადაუდებელი საჭიროებები და იგეგმება სწრაფი ინტერვენცია. 
ბენეფიციართან 15 კალენდარულ დღეზე მეტი ვადით დადებული ხელშეკრულებების შემთხვევაში იგეგმება: ყველა სპეციალისტის მიერ ბენეფიციართან შეფასების შედეგად გამოკვეთილი პრობლემური საკითხები, მიზნის მისაღწევად საჭირო ღონისძიებები და ვადები, რომელიც არ  უნდა აღემატებოდეს ხელშეკრულების ვადის გასვლას. 
შემთხვევის მართვის გეგმის ფორმის პირველ ბლოკში ასახულია ბენეფიციარის/მასზე დამოკიდებული პირის საიდენტიფიკაციო მონაცემები, გეგმის შედგენის თარიღი (დღე, თვე წელი - თანმიმდევრობით), თავშესაფრის/ კრიზისული ცენტრის დასახელება, ბენეფიციარის განთავსების თარიღი და გეგმის განხორციელების პერიოდი (გეგმის ძალაში შესვლიდან/ბენეფიციარისთვის გაცნობიდან - აქტივობების განხორციელების ბოლო თარიღამდე). შენიშვნის ველში სპეციალისტს აქვს შესაძლებლობა დაიტანოს თემატურად დამატებითი ინფორმაციაც. 
გეგმის მეორე ბლოკში - ,,სპეციალისტების მიერ გამოკვეთილი საჭიროებები და დაგეგმილი აქტივობები“ - მულტიდისციპლინური გუნდის თითოეული სპეციალისტისთვის ცალკეა გამოყოფილი შესავსები ველები. ისინი თავიანთი მომსახურების ფარგლებში აღწერენ ბენეფიციართან დაკავშირებულ პრობლემურ საკითხს, მიზანს, მიზნის მისაღწევად საჭირო აქტივობებს, შესრულების ვადებსა და უთითებენ ამ მიზნის შესრულებაზე პასუხისმგებელ პირებს. 
მიზნის მისაღწევად საჭირო აქტივობების ველში ასახული ინფორმაცია მნიშვნელოვანია იყოს:
· სპეციფიკური - ნათლად ჩამოყალიბებული, მარტივი და კონკრეტული, არ უნდა შეიცავდეს ზოგად აღწერას და ინტერპრეტაციებს, მასში მოცემული მოქმედება უნდა იყოს თვალსაჩინო და დაკვირვებადი;
· გაზომვადი - უნდა იძლეოდეს  ბენეფიციარის მიღწევების ზუსტ შეფასებას  და  მონიტორინგის საშუალებას;
· მიღწევადი - უნდა იყოს  რეალისტური ბენეფიციარის ძლიერი მხარეების გათვალისწინებით;
· რელევანტური - უნდა იყოს  ბენეფიციარის ინდივიდუალურ საჭიროებების შესაბამისი;
· თანმიმდევრული - პრიორიტეტების მიხედვით სპეციალისტს უნდა ჰქონდეს შესაბამისი ხედვა, რა შედეგის მიღწევა სურს ამ აქტივობით
შესრულების ზუსტი ვადის მითითება სპეციალისტს ეხმარება აქტივობების პრიორიტეტულად შესრულებაში, იგი დაკავშირებული უნდა იყოს დასახული მიზნის მიღწევასთან, არ უნდა იყოს ზოგადი და დროში გაწელილი, არ არის აუცილებელი ემთხვეოდეს გეგმის ვადის გასვლის თარიღს, ვადა უნდა იყოს გონივრული, ოპტიმალური დაკავშირებული უნდა იყოს კონკრეტული აქტივობის განხორციელებისთვის საჭირო დროსთან;
გეგმის კონკრეტულ აქტივობებზე პასუხისმგებელი პირის ველში მითითებული უნდა იყოს ის სპეციალისტი რომელსაც უშუალოდ ევალება საჭირო აქტივობის უზრუნველყოფა, პასუხისმგებლობა ვერ დაეკისრება პირს, რომელიც არ არის მომსახურების მიმწოდებელი (შესაბამისად, არც მულტიდისციპლინური გუნდის წევრი). თუმცა პასუხისმგებელი პირი გარკვეულ აქტივობებზე შეიძლება იყოს თავად ბენეფიციარი. 
გეგმის ბოლო ნაწილში სპეციალისტებს აქვთ საშუალება, დამატებითი მოსაზრებები დააფიქსირონ „დამატებითი კომენტარის“ ველში. ასევე, მიეთითება მულტიგუნდში მონაწილე ყველა სპეციალისტის სახელი და გვარი, რომლებიც ხელმოწერით ადასტურებენ გეგმის განხორციელებაზე პასუხისმგებლობის აღებას. ასევე, თითოეული სპეციალისტი სვამს გეგმაზე ხელმოწერის თარიღსაც. გეგმის შესრულებაზე თანხმობას ხელმოწერით ადასტურებს ბენეფიციარიც, ხოლო დამოკიდებული პირის შემთხვევაში მისი მეურვე/მზრუნველი და თავად დამოკიდებული პირი, თუკი იგი არის 10 წელზე მეტი ასაკის.  
მულტიდისციპლინური გუნდის მუშაობის პროცედურის გზამკვლევი
       სსიპ ადამიანით ვაჭრობის (ტრეფიკინგის) მსხვერპლთა, დაზარალებულთა დაცვისა და დახმარების სახელმწიფო ფონდის სტრუქტურული ერთეულები (თავშესაფარი/კრიზისული ცენტრი) ბენეფიციარებთან მუშაობისას იყენებენ მულტიდისციპლინურ მიდგომას.       
მულტიდისციპლინური გუნდის მუშაობის მიზანია თავშესაფარსა და კრიზისული ცენტრის მომსახურებით მოსარგებლე ბენეფიციარის ინტერესებიდან გამომდინარე, შემთხვევაზე მომუშავე ყველა პროფესიონალს შორის ინფორმაციის გაზიარება, ბენეფიციართან დაკავშირებით გამოვლენილი პრობლემ(ებ)ის იდენტიფიცირება და მსჯელობა პრობლემის დაძლევის გზებსა და საშუალებებზე. შემდგომი სამუშაო ნაბიჯების დაგეგმვა და ურთიერთ კოორდინირებულად მოქმედება.
მულტიდისციპლინური გუნდის წევრები არიან: სოციალური მუშაკი, ფსიქოლოგი, საჭიროებისამებრ იურისტი, მედდა, ძიძა ან/და სხვა მოწვეული სპეციალისტი, რომლებიც ერთობლივად განიხილავენ ბენეფიციარის საჭიროებებს და მათი დაკმაყოფილების გზებს, რის შემდგომაც თანხმდებიან სამოქმედო ნაბიჯებზე. ისინი შესრულებულ სამუშაოზე ანგარიშვალდებულნი არიან ერთმანეთთან, ბენეფიციართან და ცენტრის დირექტორთან. გუნდი ფუნქციონირებს შეხვედრების საშუალებით, რომელსაც აორგანიზებს სოციალური მუშაკი.

მულტიდისციპლინური გუნდის მუშაობის პროცედურა:
მულტიდისციპლინური გუნდი იკრიბება ბენეფიციარის და/ან მასზე დამოკიდებული პირის შეფასების განხორციელების შემდეგ, შემთხვევის გეგმის შემუშავებისა და, ასევე, შემთხვევის მართვის გეგმის გადასინჯვისა და დახურვის ეტაპზე. გარდა ამისა, შესაძლებელია მულტიდისციპლინური გუნდი შეიკრიბოს მუშაობის ნებისმიერ ეტაპზე, შემთხვევაზე მომუშავე გუნდის ერთ-ერთი წევრის მოთხოვნის საფუძველზე.
გუნდი იკრიბება სოციალური მუშაკის მოწვევით და მასში მონაწილეობას იღებს ბენეფიციართან და/ ან  მასზე დამოკიდებულ პირთან მომუშავე ყველა სპეციალისტი. მულტიდისციპლინური გუნდის მუშაობის პროცედურა  განსხვავებულია ბენეფიციართან დადებული ხელშეკრულების ვადის მიხედვით: 

მულტიდისციპლინარური გუნდის მუშაობის პროცედურა  ბენეფიციართან (ძალადობის მსხვერპლი/დაზარალებული, სავარაუდო მსხვერპლი) დადებული ხელშეკრულების არაუმეტეს 15 კალენდარული დღის ვადის შემთხვევაში:
თუკი ბენეფიციართან დადებული ხელშეკრულება არ აღემატება 15 კალენდარულ დღეს, ამ შემთხვევაში, ბენეფიციართან მომუშავე გუნდი პირველად იკრიბება ბენეფიციარის შემოსვლიდან არაუმეტეს 5 კალენდარული დღის განმავლობაში (7 კალენდარული დღე იმ შემთხვევაში თუ 2ზე მეტი დასვენების დღე დაემთხვა აღნიშნულ პროცესს), შეხვედრაზე განიხილება პროცესში ჩართული სპეციალისტების მიერ გამოვლენილი ბენეფიციარის პირველადი და გადაუდებელი საჭიროებები და იგეგმება სწრაფი ინტერვენცია. 
გუნდის წევრები შეკრებამდე ხვდებიან ბენეფიციარს და/ან მასზე დამოკიდებულ პირს და არკვევენ მათ მდგომარეობას, ავლენენ გადაუდებელ საჭიროებებს. გუნდის შეკრების დროს ისინი ერთმანეთს ზეპირსიტყვიერად უზიარებენ შემდგომი ნაბიჯების დაგეგმვისთვის საჭირო ინფორმაციას, როგორიც შეიძლება იყოს: ბენეფიციარის მდგომარეობა, გამოკვეთილი გადაუდებელი საკითხები, რომლებზეც უნდა იმუშაონ სპეციალისტებმა ხელშეკრულებით გათვალისწინებულ ვადაში. მულტიდისციპლინური გუნდი ითვალისწინებს ხელშეკრულების ვადას და განსაზღვრავს იმ პრიორიტეტულ და გადაუდებელ საკითხებს, რომლის მოგვარებაც შესაძლებელია მოცემულ ვადაში. აღნიშნულს შემთხვევის მართვის გეგმის სახით აყალიბებენ სპეციალისტები, რასაც ერთ ფაილში თავს უყრის სოციალური მუშაკი, მასზე ადგილზევე ხელს აწერს მულტიდისციპლინური გუნდის ყველა მონაწილე და სოციალური მუშაკი ბენეფიციარს აცნობს არაუმეტეს მეორე სამუშაო დღეს . გეგმა ეცნობა ბენეფიციარს, რომელიც ხელმოწერით ადასტურებს თანხმობას მის განხორციელებაზე. 
 ხელშეკრულების ვადის გასვლამდე 2 სამუშაო დღით ადრე მულტიდისციპლინური გუნდი კვლავ იკრიბება და განიხილავს გეგმით გათვალისწინებული ღონისძიებების შესრულების შედეგებს და განსაზღვრავს, დგას თუ არა  გეგმის განახლების საჭიროება. 
თუკი ბენეფიციართან მუშაობის საჭიროება აღარ დგას (ან ვეღარ გრძელდება მუშაობა), მულტიდისციპლინური გუნდი აფიქსირებს შემთხვევის მართვის გეგმის გადასინჯვის ფორმაში, რომელსაც საბოლოო დოკუმენტის სახეს აძლევს სოციალური მუშაკი. 
თუკი შემთხვევაზე მომუშავე მოწვეული სპეციალისტი მულტიდისციპლინური გუნდის შეხვედრას ვერ ესწრება /ან ვერ ხერხდება მოწვევა, მის მიერ განხორციელებული ღონისძიებების შესახებ ინფორმაციას და რეკომენდაციებს გუნდს წარუდგენს ის სპეციალისტი, რომელმაც ბენეფიციარი მასთან გადაამისამართა. 
გარდა ამისა, შესაძლოა  შემთხვევის რიგგარეშედ გატანა მულტიდისციპლინური გუნდის შეხვედრაზე, მსგავსი საჭიროების არსებობის შემთხვევაში (გეგმის შეწყვეტა, არსებითი ცვლილების საჭიროება და სხვა).

მულტიდისციპლინარური გუნდის მუშაობის პროცედურა  ბენეფიციართან  15 კალენდარულ დღეზე მეტი ვადით დადებული ხელშეკრულებების შემთხვევაში:
თავშესაფრისა და კრიზისულ ცენტრში მულტიდისციპლინური გუნდი პირველად იკრიბება ბენეფიციარის შემოსვლიდან 8-10 კალენდარული დღის გასვლის შემდგომ (თუ რომელიმე სპეციალისტს აქვს მოთხოვნილი შეფასების პროცესისათვის დამატებითი სამუშაო დღე, დასაშვები მიზეზების გამო,  გუნდი შეიკრიბება მოთხოვნილი თარიღის ვადის გასვლისთანავე), რომელზეც განიხილება შეფასების პროცესში ჩართული სპეციალისტების მიერ გამოვლენილი ბენეფიციარის  საჭიროებები და მათი გადაჭრის გზები. 
[bookmark: _GoBack] გუნდის წევრები ერთმანეთს ზეპირსიტყვიერად უზიარებენ შემდგომი ნაბიჯების დაგეგმვისთვის საჭირო ინფორმაციას, როგორიც შეიძლება იყოს: ბენეფიციარის მდგომარეობა, გამოკვეთილი პრობლემური საკითხები, რომლებზეც უნდა იმუშაოს სპეციალისტებმა, ბენეფიციარის მხრიდან თანამშრომლობის მზაობა, შესაძლო რისკები და სპეციალისტის ხედვა აღნიშნულ რისკებთან გასამკლავებლად. ინფორმაციის ურთიერთგაზიარების შემდგომ, გუნდი თანხმდება შემთხვევის მართვის გეგმაზე: ყველა სპეციალისტი აყალიბებს ბენეფიციართან მისი მუშაობის მიზანს, მიზნის მისაღწევად საჭირო ღონისძიებებს და ვადებს, რომელიც არ  უნდა აღემატებოდეს ხელშეკრულების ვადის გასვლას. აღნიშნულს შემთხვევის მართვის გეგმის სახით აყალიბებენ სპეციალისტები, რასაც ერთ ფაილში თავს უყრის სოციალური მუშაკი და მასზე ადგილზევე ხელს აწერს მულტიდისციპლინური გუნდის ყველა მონაწილე. სოციალური მუშაკი არაუმეტეს მეორე სამუშაო დღეს გეგმას აცნობს ბენეფიციარს, რომელიც ხელმოწერით ადასტურებს თანხმობას მის განხორციელებაზე. სპეციალისტების მიერ გეგმის განხორციელების შემდგომ ყველა სპეციალისტი წერს თავის ნაწილს (გეგმის გადასინჯვის ფორმაში), როგორც განხორციელებული ღონისძიებების და მიღწეული შედეგების შესახებ, ისე განუხორციელებელი ღონისძიებებისა და ხელშემშლელი ფაქტორების შესახებ.
თავშესაფარსა თუ კრიზისულ ცენტრში ხელშეკრულების ვადის გასვლამდე 3-5  სამუშაო დღით ადრე მულტიდისციპლინური გუნდი კვლავ იკრიბება და განიხილავს გეგმით გათვალისწინებული ღონისძიებების შესრულების შედეგებს და განსაზღვრავს დგას თუ არა  გეგმის განახლების საჭიროება. ასევე, აქვე აღინიშნება ბენეფიციარის შემდგომი საჭიროებებიც, დგება იმავე პრინციპით მულტიდისციპლინური გუნდის შეხვედრა, გადაისინჯება შემთხვევის მართვის გეგმა და დგება ახალი შემთხვევის მართვის გეგმა. 
თუკი შემთხვევაზე მომუშავე მოწვეული სპეციალისტი მულტიდისციპლინური გუნდის შეხვედრას ვერ ესწრება /ან ვერ ხერხდება მოწვევა, მის მიერ განხორციელებული ღონისძიებების შესახებ ინფორმაციას და რეკომენდაციებს გუნდს წარუდგენს ის სპეციალისტი რომელმაც ბენეფიციარი მასთან გადაამისამართა. 
თუკი ბენეფიციართან მუშაობის საჭიროება აღარ დგას (ან ვეღარ გრძელდება მუშაობა), მულტიდისციპლინური გუნდი აფიქსირებს შემთხვევის მართვის გეგმის გადასინჯვის ფორმაში, რომელსაც საბოლოო დოკუმენტის სახეს აძლევს სოციალური მუშაკი. 
გარდა ამისა, შესაძლოა შემთხვევის რიგგარეშედ გატანა მულტიდისციპლინური გუნდის შეხვედრაზე, მსგავსი საჭიროების არსებობის შემთხვევაში (გეგმის შეწყვეტა, არსებითი ცვლილების საჭიროება და სხვა).

მულტიდისციპლინური გუნდის გამოწვევები
თუკი მულტიდისციპლინური გუნდის წევრებმა ვერ მიაღწიეს შეთანხმებას ამ შემთხვევაში გუნდის მუშაობაში შესაძლებელია ჩაერთოს თავშესაფრის/კრიზისული ცენტრის დირექტორი, რომელიც დაეხმარება გუნდს გადაწყვეტილების მიღებაში.

შემთხვევის მართვის გეგმის გადასინჯვა/შეფასება
შემთხვევის მართვის გეგმის გადასიჯვა/შეფასება ხდება მულტიდისციპლინური გუნდის მიერ, შეხვედრის შედეგად. თუკი ბენეფიციართან 15 კალენდარულ დღეზე ნაკლები ვადით არის ხელშეკრულება დადებული, მაშინ ხელშეკრულების ვადის გასვლამდე 2 სამუშაო დღით ადრე, ხოლო  15 კალენდარულ დღეზე მეტი ვადით დადებული ხელშეკრულებების შემთხვევაში - 3-5 სამუშაო დღით ადრე. მულტიგუნდის შეხვედრაზე განიხილება შემთხევაზე მომუშავე სპეციალისტების მიერ გეგმით გათვალისწინებული ღონისძიებების შესრულების შედეგები და  გეგმის განახლების საჭიროების საკითხი. გეგმის განხორციელების შემდგომ ყველა სპეციალისტი წერს თავის ნაწილს (გეგმის გადასინჯვის/შეფასების ფორმაში), როგორც განხორციელებული ღონისძიებების და მიღწეული შედეგების შესახებ, ისე განუხორციელებელი ღონისძიებებისა და ხელშემშლელი ფაქტორების შესახებ. გადაისინჯება შემთხვევის მართვის გეგმა და, ბენეფიციარის შემდგომი საჭიროებების შემთხვევაში, დგება ახალი შემთხვევის მართვის გეგმა, ხოლო, თუკი ბენეფიციართან მუშაობის საჭიროება აღარ დგას (ან ვეღარ გრძელდება მუშაობა), მულტიდისციპლინური გუნდი აღნიშნულს არგუმენტირებულად აფიქსირებს შემთხვევის მართვის გეგმის გადასინჯვის ფორმაში და ხურავს გეგმას. 
შემთხვევის მართვის გეგმის გადასინჯვის/შეფასების ფორმის პირველ ბლოკში ასახულია ბენეფიციარის/მასზე დამოკიდებული პირის საიდენტიფიკაციო მონაცემები, გეგმის შედგენის თარიღი (დღე, თვე წელი - თანმიმდევრობით), თავშესაფრის/ კრიზისული ცენტრის დასახელება, ბენეფიციარის განთავსების თარიღი და გეგმის განხორციელების პერიოდი (გეგმის ძალაში შესვლიდან/ ბენეფიციარისთვის გაცნობიდან - აქტივობების განხორციელების ბოლო თარიღამდე). შენიშვნის ველში სპეციალისტს აქვს შესაძლებლობა დაიტანოს თემატურად დამატებითი ინფორმაციაც. 
მეორე ბლოკში - გეგმის შესრულების შესახებ ველები გუნდის თითოეული სპეციალისტისთვის ცალ-ცალკეა გამოყოფილი, სადაც ისინი თავიანი მომსახურების ფარგლებში აღწერენ ინფორმაციას როგორც ბენეფიციართან განხორციელებული ღონისძიებებისა და მიღწეული შედეგების შესახებ, ისე განუხორციელებელი ღონისძიებებისა და ხელშემშლელი ფაქტორების შესახებ. განხორციელებულ ღონისძიებებში შეიძლება ჩაიწეროს ის ღონისძიებებიც, რომლებიც დაგეგმილი არ ყოფილა, თუმცა მუშაობის პროცესში საჭირო გახდა მათი დამატებით შესრულება. მნიშვნელოვანია, რომ მსგავსი ღონისძიებები არ უნდა იყოს იმდენად მასშტაბური, რომ გავლენა მოახდინოს ბენეფიციართან მუშაობის მთელ პროცესზე. თუკი მსგავს მასშტაბურ ღონისძიებასთან გვაქვს საქმე და მუშაობის პროცესში გამოვლინდა მსგავსი დამატებითი საჭიროება, მაშინ სპეციალისტმა რიგგარეშედ უნდა მოიწვიოს მულტიგუნდი და გადაისინჯოს არსებული გეგმა. 
შეუსრულებელ აქტივობებში იწერება ის ღონისძიებები რომელიც ვერ შესრულდა სხვადასხვა მიზეზის გამო,  ასევე, ის მიზეზები, რომელთა გამოც ვერ შესრულდა  გეგმის კონკრეტული აქტივობა.
შემდგომ საჭიროებებში იწერება ყველა ის საჭიროება, რომელიც გამოიკვეთა ბენეფიციარს შემთხვევის მართვის გეგმის გადასინჯვის პერიოდში. 
მიღწეული შედეგი ასახავს გეგმის განხორციელების შედეგად მიღწეული შედეგს, რომელიც პრობლემური საკითხის მოგვარებას ემსახურებოდა.
ბოლო ნაწილში მოცემულია შეკითხვა გეგმის განახლების საჭიროებასთან დაკავშირებით. თუკი იკვეთება ბენეფიციართან მუშაობის შემდგომი საჭიროება და, ამავე დროს, შესაძლებელია მუშაობის გაგრძელება, აღნიშნულ კითხვაზე მოინიშნება „დიახ“ პასუხი და შედგება ახალი გეგმა, რომელშიც ჩართული იქნებიან მხოლოდ ის სპეციალისტები, რომლებიც გამოკვეთენ თავიანთი მუშაობის საჭიროებას. ხოლო თუ მსგავსი საჭიროება არ იკვეთება, მოინიშნება „არა“ პასუხი და სპეციალისტები არგუმენტირებულად ასაბუთებენ, რატომ არის მიზანშეწონილი შემთხვევაზე მუშაობის დასრულება. 
გეგმის გადასინჯვას ხელს აწერს ყველა ჩართული სპეციალისტი და ბენეფიციარი. 

მონიტორინგი
მონიტორინგი ხორციელდება  მსხვერპლის/დაზარალებულის მხოლოდ თავშესაფრის მომსახურების სარგებლობის შემთხვევაში. მონიტორინგი ხორციელდება თავშესაფრიდან ამორიცხვის შემდგომ 12 თვის განმავლობაში, იმ შემთხვევაში, თუ ბენეფიციარი თავშესაფარში იმყოფებოდა 15 კალენდარულ დღეზე მეტი პერიოდით. თუკი ბენეფიციარის თავშესაფარში  ყოფნის პერიოდი მოიცავს  15 კალენდარულ დღეზე ნაკლებ პერიოდს, მონიტორინგი ხორციელდება 3 თვის განმავლობაში და ფორმის ბოლოს მოცემულ „დამატებითი კომენტარი“-ს ველში  გაკეთდება შესაბამისი ჩანაწერი. 
მონიტორინგის მიზანია ბენეფიციარის მდგომარეობის მოკვლევა, რეაბილიტაცია-რეინტეგრაციის  პროცესისა და თავშესაფარში განმეორებით მოხვედრის რისკის შეფასება.
მონიტორინგის ფორმაში მოცემულია შემდეგი ველები:
1. დემოგრაფიული მონაცემები: ივსება ბენეფიციარის  ან/და თავშესაფარში ჩარიცხული დამოკიდებული პირის (არსებობის შემთხვევაში);  საიდენტიფიკაციო მონაცემები სახელი, გვარი, საკონტაქტო ინფორმაცია, მისამართი;
2. თავშესაფრის დასახელება:   იწერება იმ დაწესებულების (თავშესაფარი) სახელწოდება, სადაც იყო განთავსებული ბენეფიციარი;
3. თავშესაფარში მიღების საფუძველი: ინიშნება თავშესაფარში განთავსების საფუძველი, ხოლო „სხვა“ ველის მონიშვნის შემთხვევაში, უნდა დაკონკრეტდეს განთავსების მიზეზი. 
4. თავშესაფარში ყოფნის პერიოდი: იწერება თავშესაფარში ყოფნის პერიოდი ჩარიცხვის  დღიდან, ამორიცხვის დღემდე (დღე, თვე, წელი - თანმიმდევრობით).
5. თავშესაფარში ამორიცხვის საფუძველი: ინიშნება მიზეზი, რაც გახდა ბენეფიციარის ამორიცხვის საფუძველი. „კანონმდებლობით გათვალისწინებული სხვა შემთხვევის“ მონიშვნის შემთხვევაში, იქვე უნდა დაკონკრეტდეს ამორიცხვის საფუძველი.  
6. მონიტორინგის განხორციელების თარიღი:  იწერება კონკრეტულად რომელ დღეს განხორციელდა მონიტორინგი 1 თვის, 3 თვის, 6 თვის, 9 თვის და 12 თვის შემდგომ.
7. მონიტორინგის შედეგი:  იწერება კომუნიკაციის  შედეგად  მიღებული სრული ინფორმაცია: როგორ გრძნობს ბენეფიციარი თავს, რა შეიცვალა თავშესაფრის დატოვების შემდეგ (ჯანმრთელობის მდგომარეობა, უსაფრთხოება, ბაზისური საჭიროებების დაკმაყოფილება, დასაქმება/შემოსავალი, ურთიერთობები...), რა გაუმჯობესდა, რაიმე სირთულეები ხომ არ აქვს, ხომ არ საჭიროებს მხარდაჭერას (თუ საჭიროებს, რა სახის მხარდაჭერას), რა იქნა შეთავაზებული სოციალური მუშაკის მიერ და ა.შ. 
8. მონიტორინგის სახე: მონიტორინგის განხორციელება შესაძლებელია სატელეფონო, სოციალური ქსელის მეშვეობით. 
9. დამატებითი კომენტარი: დამატებით კომენტარში სოციალური მუშაკი აჯამებს მონიტორინგის ერთწლიან შედეგს, მონიტორინგის განხორციელებისას წარმოქმნილ სირთულეებს, ბენეფიციარისთვის გაცემულ რეკომენდაციებს, საჭიროებებს და სხვა. თუკი ბენეფიციარი თავშესაფარში იმყოფებოდა 15 დღეზე ნაკლები ვადით და სოციალური მუშაკი მხოლოდ სამი თვის მონიტორინგის შედეგს წერს, დამატებით კომენტარშივე მიეთითება აღნიშნული. 
10. მონიტორინგზე პასუხისმგებელი პირი: იწერება სოციალური მუშაკის სახელი და გვარი.
11. მონიტორინგის დასრულების თარიღი: იწერება  ფორმის საბოლოოდ შევსების თარიღი, როდესაც სრულდება ერთწლიანი მონიტორინგის პროცესი.
12. ხელმოწერა: პასუხისმგებელი სოციალური მუშაკი აწერს ხელს.


ზემოთ განხილული ფორმების დაფაილება ხდება თავშესაფარში არსებული შიდა განაწესის შესაბამისად, კონფიდენციალობის სრული დაცვის უზრუნველყოფით. 

